
■ GRISCHUN

Onuraris dals
medis d’ospital per 2004
tenor la tariffa da tarmed 
(cc) La regenza ha dà liber per la
consultaziun la revisiun da «l’ordinaziun
davart las cundiziuns d’engaschament
per ils schefmedis ed ils medis directurs
dals ospitals cun dretg da contribuziuns
en il chantun Grischun». Cun l’ordina-
ziun revedida vegn concepida la pretaisa
d’onurari dals schefmedis e dals medis
directurs da nov tenor la tariffa da tar-
med. Tarmed è ina structura da tariffa
unifitgada en l’entira Svizra che divida
consequentamain tut las prestaziuns en
ina part tecnica ed en ina part da presta-
ziuns dal medi. La part da prestaziuns
dal medi furma en l’avegnir la basa per
ils onuraris dals medis d’ospital. Per il
chantun na chaschuna la revisiun par-
ziala betg custs supplementars. L’ordina-
ziun revedida duai entrar en vigur il 1.
da schaner 2004.

Var in milliun francs
per il manaschament
da privels da la natira 

Quest onn ha il program da lavur
«manaschament da privels da la natira»
trais puncts centrals: il sistem d’infur-
maziun davart privels (cartas da privel,
analisas da ristga, cataster d’eveniments)
la preparaziun da documents e la realisa-
ziun da las zonas da privel sco er il du-
magnar da las malauras 2002 (giudica-
ment dals privels). La regenza ha mess a
disposiziun per quest intent totalmain
var in milliun francs.

Reparaziun suenter las
malauras 2002 avanza

La regenza ha approvà dus projects da
reparaziun en connex cun las malauras
2002. Latiers duain vegnir segirads vias
ed uals. Per il project da las vischnancas
Fuldera, Lü, Müstair, Sta. Maria,
Tschierv e Valchava ha la regenza appro-
và ina contribuziun chantunala da var
730 000 francs cun custs totals da circa
2,6 milliuns francs.

Per il project da la vischnanca da
Lostallo munta la contribuziun chantu-
nala a var 115 000 francs. Il project total
è budgetà cun circa in mez milliun
francs.

Da vischnancas e regiuns

– Il project d’avertura dal guaud
«Gotschna» da la vischnanca Claustra-
Serneus inclusiv la part «Tschessbo-
den-Ried» è vegnì approvà da la re-
genza.

– La tschintgavla, sisavla e settavla etappa
da la Tour de Suisse da quest onn tras il
Grischun: ils 21 da zercladur d’Ascona
a La Punt-Chamues-ch, ils 22 da zer-
cladur da ed a Silvaplana ed ils 23 da
zercladur da Savognin ad Oberstaufen
(D). La regenza ha concedì la permis-
siun a l’organisaziun da la Tour de Suis-
se da percurrer la ruta prevesida.

– En las vischnancas da Roveredo e San
Vittore pon entrar en vigur las leschas
da la taglia communala ch’èn vegnidas
revedidas totalmain. Cun excepziun
d’in artitgel (incassament d’ina taglia
a la funtauna) ha la regenza approvà
tuts dus projects.

– Tempo 30 a Farschno: en il territori da
colonisaziun vegn reducida la sperta-
dad maximala da 50 a 30 km/h.

– Restricziuns da traffic abrogadas: sin la
via chantunala d’access Vuorz–Andiast,
a partir da la via d’Alpsur, vegn auzà il
pais maximal a 18 tonnas e la ladezza
maximala vegn auzada a 2,55 m. Sin il
traject da Spissermühle–Samnaun
dastgan ussa ils camiuns tatgar in char
annex.

«Generaziun Europa»
Tge manegia la giuventegna tranter Tallinn e Budapest?

DA GUIU SOBIELA-CAANITZ

■ Set pajais da l’anteriur imperi so-
vietic vegnan commembers da l’Uniun
europeica (UE). Lur giuventetgna, cre-
schida suenter la vieuta da 1989–1991,
n’ha betg pli la veneraziun da bab e
mamma per ils Stadis unids. Quai
mussa ina retschertga* ch’il magaziun
internaziunal «Newsweek», cun redac-
ziun a New York e stamparia a Win-
terthur, ha fatg cunzunt en Lattonia,
Pologna, Slovachia ed Ungaria.

Rumsfeld sbaglia
L’Estonia (1,5 milliun olmas), la Letto-
nia (2,4 milliuns), Lituania (3,7), Polo-
gna (39), Slovachia (5,4), Tschechia
(10,3) ed Ungaria (10) vegnan 2004
commembras da l’UE, nun che la pro-
cedura da ratificaziun na gartegia en in
u l’auter da lezs pajais. Lur regenzas han
sa mussadas generalmain favuraivlas a la
guerra anglosaxona encunter l’Irac; pli-
ras han schizunt gidà tar las operaziuns
militaras. En schaner ha quai stimulà
Donald Rumsfeld, minister american da
defensiun, a ludar «l’Europa nova», t. a.
lezs pajais, sco commembers da quai che
president George W. Bush ha numnà «la

coaliziun da la buna veglia». Datti pia
duas Europas, quella «da la buna veglia»
cun la Gronda Bretagna, l’Italia, la Spa-
gna euv., ed in’«Europa vegliurda» cun
la Belgia, Frantscha e Germania che ha-
jan sa mussadas malfidaivlas e malen-
graziaivlas envers la gronda alliada ame-
ricana? Uschè simpel n’è quai betg. Il
pievel britannic, il talian ed il spagnol
han condemnà la guerra uschè clera-
main ch’ils Franzos e Tudestgs. Areguard
ils commembers novs da l’UE mussa la
retschertga da «Newsweek» che la tenu-
ta da lur giuvens creschids, la «genera-
ziun Europa», sumeglia a quels da lur
contemporans tar ils commembers
vegls. Remartgabels èn qua ils giuvens
Polacs. Tar els vala Chicago sco «la se-
gunda citad da Pologna» (p. 36) pervi
dals numerus descendents d’immigrads
polacs. «La maioritad da la ‘generaziun
Europa’ en Pologna parta la preferenza
dals geniturs e tats per ils Stadis unids
(...). Ma paucs ord lezza giuventetgna
han sa rimnads en ina sala da conferen-
zas da l’Universitad da Warszawa per
s’entupar cun in schurnalist da ‘News-
week’. Blers participants da la sentupada
partevan il malesser express da Joanna
Sokolowska, studenta da lezza universi-

tad: ‘La guerra ha midà mia idea da
l’America; questa ha mussà sia arrogan-
za’» (pp. 37–38).

L’antipatia envers l’America crescha
Lez svilup è anc pli cler en auters pajais:
«La ‘generaziun Europa’, (…) gia avant
la guerra da l’Irac, era pli sceptica are-
guard l’America e main engraziaivla per
la resistenza da questa al communissem e
l’Uniun sovietica (…). Retschertgas
d’opiniun mussan era che la giuventetg-
na da l’Europa centrala glischna quasi
dapertut en in’antipatia adina pli pro-
funda envers ils Stadis unids. Marek
Stastny, da l’Institut slovac per affars pu-
blics, è scurlattà da sias davosas cifras
d’avrigl. El rapporta che be 26% dals
giuvens Slovacs da 21 a 23 onns valite-
schian positivamain ils Stadis unids e ch’i
saja stà 41% avant in onn (…). Stastny
declera quai cun l’impressiun che l’Ame-
rica cun l’Irac veglia sa maschadar me-
mia bler en las chaussas d’auters pajais.
L’institut ungarais da retschertga d’opi-
niun Median ha chattà ora che buna-
main la mesadad da tuts Ungarais na gia-
vischia betg ina rolla da direcziun dals
Stadis unids en il mund, avant sis mais
eri quai be ina terza part» (p. 37).

«La collisiun da dus munds»
La «generaziun Europa» vegn perencun-
ter adina pli favuraivla a l’adesiun da
l’agen pajais a l’UE. «L’institut letton da
retschertga d’opiniun Latvijas Fakti rap-
porta che var la mesadad dals Lettons la
giavischia e che passa 70% da quests ade-
rents haja tranter 18 e 35 onns, entant
ch’ils plis opponents hajan sur 55 onns»
(p. 37). Ils auturs han fatg observaziuns
sumegliantas en Pologna e Tschechia. I
manegian ch’il pled «schlargiament» n’ex-
primia betg duidamain la muntada da
lezzas set adesiuns en ina gieda e ch’i saja
vairamain «la collisiun da dus munds»
(pp. 36–37). Davart l’adesiun vuschan la
Lituania ils 11 da matg e la Pologna ils 8
da zercladur. Sche tuts set pajais ratifitge-
schan l’adesiun enfin a 2004, cuntanscha
l’UE probablamain sia extensiun definiti-
va a nord da las Carpatas, enfin al Lai
Inari en Lapponia, il Lai Peipus en l’Esto-
nia ed il flum polac Bug; quest separava la
Pologna da l’Uniun sovietica dapi la seg-
unda guerra mundiala. Durant ils onns
suandants duai l’UE lura reglar sias rela-
ziuns cun pajais a vest e sid dal Mar nair.

* When Worlds Collide, en: «Newsweek», 
5 da matg 2003, pp. 36–38.

Cuntinuaziun dal numer 21

Gia miez fevrer concludan ils mats de
fundar ina biblioteca per lur diever e per
l’instrucziun dils vischins. Entuorn Pa-
stgas pladescha Toni advocat Lutz per
ina retscha referats instructivs davart
l’organisaziun de nossa democrazia. Per
l’auter onn vul el arranschar ina sera ro-
montscha cun agid de dus poets e dil

chor viril; el vul schar far cumedia; in re-
ferat de president Caviezel duei fullar
via al patratg d’ina atgna cassa de spargn
ed imprest. 

Aschia pressapauc buglian plans ed
ideas el cor d’ina voluntad energica e
malpazienta. 

Giufuns quella bunaveglia lavura la

perschuasiun ideala ch’el hagi sco min-
tga carstgaun l’obligaziun de far il siu
per promover l’instrucziun digl um cu-
min e dil pievel insumma. Pur ni mi-
stergner, pur ni luvrer, in e scadin drova,
sper il dumignar schalun, splauna e
marti, ina buna mesira independenza
personala per saver giudicar la politica,
per saver sedustar senza agid jester pils
basegns dell’atgna famiglia. Insumma:
per esser in um e buc in fumegl de tuts.

Toni crei che las portas dil success
sesarvien cuninaga, ch’ils carstgauns be-
neventien siu entusiassem e rispundien
cun bravos d’engrazieivladad cuzzonta.
Daco buc? Mintgin vegn gie a capir che
quei daventa per interess cumin. Tgi less
lavagar quei catsch d’in idealissern ves-
cal e curaschus? 

Stratga sin stratga vegn Toni en-
gaschaus ella suprastonza cantonala del-
la giuventetgna catolica, en ina commis-
siun per las scolas de perfecziun purila,
ella dertgira circuitala ed el comite cir-
cuital della partida populara. Dasperas
fa el il correspondent permanent de treis
gasettas, fa referats per vitgs ed uclauns
entuorn e lavura sc’in tgaun. 

En ina brev al directur della casa per
giuvens catolics a Turitg, nua ch’el veva
giu dunsena pli baul, confessa Toni sia
midada: 

«Seglias, ils 21 d’avrel 1945 
Preziau signur directur,
dus onns han stgisau per prender gron-
da distanza da lezzas uras a Turitg. Jeu
enconuschel strusch memez pli. Lu fi-
tgaus, senza calira ed entusiassem per la
lavur de mintgadi, haiel jeu cargau mia
catla ils davos temps cun occupaziuns de
tuttas uisas. 

Quei ch’il temps lubescha sedediche-
schel jeu a nossa giuventetgna, als qui-
taus de nies pievel insumma ed a nossa
partida particularmein. Primavera dat ei
elecziuns che vulan esser preparadas ad
uras. Nos menaders ed era ils redacturs
de nossas gasettas dattan curascha ed
han quitau che nus giuvens saveien
prender activamein art e part della poli-
tica sco buna scola per la veta. 

Aschia fui il temps cun nus e tut. Jeu
selaschel purtar sin sias alas dalla
speronza de saver continuar quella via
senza sposs. Pli tard depli. 

Cun biars salids,
Toni Casti»

Pilver, Toni unfrescha siu temps e siu
slontsch entir allas organisaziuns de sia

confidonza, en vischnaunca ed ordeifer.
El crei de haver cattau la lavur e pensum
ideal per veta duronta, tonpli ch’el en-
taupa dapertut capientscha per sias
ideas, fatschas rientas e mussaments de
viva simpatia dil fumegl entochen sisum
la scala de presidents e honors. En siu
scartiram anflein nus in ton notizias e
remarcas de ses referats: 

«Referat a S. pervia della lescha en fa-
vur della protecziun dellas famiglias. 85
umens e mats.» 

«Referat a R. concernent la nova le-
scha de taglia. La resistenza dils purs en-
cunter quei project malpreparau e riscus
ei stagna e recenta. – 60 umens e giu-
vens.» 

«Referat a C. Tema: Situaziun della
pressa catolica. Da differentas varts cri-
tica furiusa de nos agens organs. Ca.
120 mats dell’entira vallada. Varga in
tozzel perfin orda Vrin.» 

Quels pupials laian registrar varga 15
referats el decuors d’in unviern. Il tema
della pressa serepeta treis gadas; schi-
glioc varieschan ils temas tenor l’actuali-
tad dellas discussiuns politicas dil Can-
tun, las votaziuns ed elecziuns. Entgins
plaidan dell’instrucziun burgheisa gene-
rala, dus dil program socialeconomic
della partida populara ed in della clama-
da sociala de nos spirituals. 

Toni constatescha adina il spert critic
ni silmeins sceptic de ses auditurs. Um
per um stattan els leu, miran cun pauc
entusiassem, mo teidlan mintga plaid.
El seregorda de ses temps a Turitg. Co
buglievan quellas roschas de pissiun ed
alteraziun! 

Il carstgaun che nescha e crescha en
zonas stretgas, ch’ ei rentaus per veta du-
ronta vid la lavur e mo vida quella, quei
carstgaun fa secapescha buca tanients
smanis atras la veta. Sia reacziun ei plau-
na e pli ponderada, beinduras stinada.
Cun sia educaziun, sia lavur, siu am-
bient, cun in plaid: En siu mund ein au-
tras fuormas buca pusseivlas. 

Sche Toni enconuscha empau sesez,
enconuscha el era la natira de quels
carstgauns. Lur rispostas freidas e mal-
ulivas san buca stermentar el, tonpli
ch’els ein silmeins giufuns lur cor leds e
cuntents sch’enzatgi s’empatscha de lur
interess e quitaus. Ins sto mo plidar cun
il singul. Lu rocla quei confess neuna-
von cun ina detschartadad ualti sincera
ed entelgeivla. La preschientscha de
biars renda disfidonts quei um, mo buca
nunengrazieivels. Quei tratga e crei
Toni. Las stentas ein pia buca vanas.

Sondas e dumengias ei Toni il bia
naven de casa. El tuorna staunchels e sa-
vens malidis. Quei fa admonir mumma
Maria: 

«Ussa stai tuttina a casa ina dumen-
gia. Negin carstgaun pretenda che Ti
mondies ad in ir. Lai era far ils auters en-
zatgei. E tgi sa grau a ti per ton barhar?»

Per l’emprema gada dat Toni anavos
de vilau a sia mumma: 

«Quei ei mia caussa! Jeu hai nuota de
dumandar, sch’enzatgi sappi grau ni
buc, schiditg ch’ei para a mi necessari de
tener mias empermischuns. La cuma-
deivladad dils auters ei nuota stgisa per
rentar mei!»

L’egliada nauscha, che accumpogna
in giap recent, fa mal a sia mumma. Ma-
ria less gie mo medegar la stauncladad
irritada de siu fegl cun buontad, igl etg
d’ina experienza madira della veta. Cul
tat de Toni vevan ei giu las medemas fe-
tgas da giuven – e pli tard la crusch d’in
um sfraccau e persul. Denton, ina
mumma sa quescher, perfin sch’ella ha
raschun, cura ch’ella crei de far mal a siu
affon cun storscher e curreger sia natira. 

La sera s’empatscha Toni sapocu pli
de ses frars e dils quitaus en casa. Maria
ei persula sco suenter la mort de Martin.
Toni ha de leger entochen viaden ella
notg, ni ch’el scriva referats ed artechels
per las gasettas. 

El daventa pli e pli malidis; sia ener-
gia de luvrar scatscha sien e ruaus; sia
curtesia dil davos temps vegn pli e pli
malsanetscha. El sa bein avunda co sia
mumma pitescha e senta sez sia dolur.
In’autra voluntad ei denton aschi fer-
ma, ch’ils risguards de famiglia ston ce-
der. De natira ed origin products d’in
idealissem admirabel, prendan sias
stentas plaunet fuormas fanaticas. El
vesa mo sia finamira, senta mo ses agens
patratgs e buc il flad e la spatla dil con-
carstgaun.

Co quei carstgaun, che ha da giuven
ensi garegiau il stedi midar culissas, las
pintgas aventuras d’ina veta impulsiva,
semida sez sc’in tschiel denter sulegl e
stemprau. En sia calculaziun ha in fac-
tur giu pign cuoz: la simpatia pils en-
clins pils carstgauns che san insumma
far enclins. 

Carstgauns s‘entaupan 
(Alcide De Gasperi als purs de San Gio-
vanni in Fiore: «Nies mund ha memia
bia cristianissem della teoria e maungla
il cristianissem dell’ovra sociala.»)

cuntinuaziun suonda

Sin ballontscha (22)
Nies Tschespet 50
da Donat Cadruvi

